
Радио – аудиторияға әлдеқашаннан жақсы таныс, қарапайым технология. Өзіңіз радио 
тыңдаған кезде көз алдыңызға нені елестететініңізді байқап көріңізші. Әрине, сіз өзіңіздің 
қандай хабар тыңдап тұрғаныңызға байланысты, ән салып тұрған топтың жеке орындаушысын, 
немесе орманды, жағажайды не болмаса қала көрінісін елестетуіңіз мүмкін. Сіз диджейді, 
немесе оның сұрақтарына жауап беріп отырған қонақты бұрын-соңды ешқашан көрмеген 
болсаңыз да, олардың бейнесін көз алдыңызға елестете аласыз. Сіз мұның неге осылай 
екенін толық түсіне алмауыңыз мүмкін, бірақ қандай да бір себептермен сіздің миыңыз радио 
көмегімен құрылған, құпияға толы алдамшы әлемнің ақтаңдақтарын өз қиялыңыз арқылы 
толықтыра алады. Бұл дәрісте әңгіме радио туралы, оның қалыптасу тарихы, радио эфирін 
түрлі мақсаттарға пайдалану және оның бұқаралық коммуникацияларда алатын орны туралы 
өрбитін болады.

Радио ХХ ғасырдың басында бүкіл әлемде өте тез тарап кетті. Ол алғашқыда электромаг-
ниттік толқындардың сымсыз беріліп тұрғандығынан «сымсыз» технология аталды. Жалпы, 
сымсыз байланыс идеясы пайда болмас бұрын, «радио» индуктивті және сыйымдылықты 
индукция мен ақпаратты жер, су, ал 1830 жылдан бастап тіпті темір жол бойымен беру арқылы 
«сымсыз телеграф» тәжірибесі көмегімен ашылды. Бұл саладағы теориялық және практикалық 
прогресске көптеген адамдар өз үлестерін қосты. Сондықтан, радио жеке бір тұлғаның емес, 
бірнеше адамның ғылыми зерттеулерінің жемісі болып табылады, және олардың ешқайсысын 
толық мағынада радионы ойлап табушы ретінде атауға болмайды.

Сымсыз байланысты жүзеге асыруға рұқсат беретін алғашқы патентке 1872 жылы, одан 
алты жыл бұрын «сымсыз байланыс тәсілін ойлап таптым», – деп мәлімдеген Малон Лумис ие 
болды; АҚШ-та радионы ойлап тапқан адам ретінде Дэвид Хьюз, Томас Эдисон және Никола 
Тесланы; Германияда — Генрих Герцты; Францияда — Эдуард Бранлиді; Англияда — Оливер 
Джозеф Лоджды атайды.

Радио толқындары көмегімен ақпарат алмасудың табысты жүйесін (радиотелеграфияны) 
құрған адам итальяндық инженер Гульельмо Маркони болып саналады. 1895 жылы ол радионы 
әскери және кеме қозғалысы мақсаттарына пайдаланудың қаншалық ыңғайлы екенін іс жүзінде 
көрсетіп берді және радиокоммуникациялық қызметтер мен құрал-жабдықтарды дамыту мен 
тарату ісін жолға қойды. КСРО-да және бұрынғы кеңес республикаларында радиотелеграфияны 
ойлап тапқан адам Александр Степанович Попов деп саналады. Радио байланысы бойынша 
физика кабинетінде, одан кейін Миналық офицерлер сыныбының бау-бақшасында жүргізілген 
тәжірибелер барысында, Поповтың аспабы толқын жіберуші жолдаған радио сигналдары 
сәулесінің 60 метрге дейінгі қашықтыққа жеткенін тіркеген. 1895 жылғы 25-сәуірде (жаңа 
күнтізбе бойынша 7-мамырда) Петербордағы Орыс физика-химиялық қоғамының отырысында, 
Попов отырыс хаттамасында жазылғандай, «атмосфералық электр қуатындағы жылдам 
тербелістерді көрсетуге арналған аспапты» таныстырған. 1896 жылғы ресми көрсетілім кезінде 
зерттеуші «Генрих Герц» деген екі сөзден тұратын әлемдегі алғашқы радиограмманы жолдау 
арқылы сигналдарды 250 метр жерге сымсыз беру үлгісін көрсеткен. Дәл сол жылы жүзіп келе 
жатқан кемелер үстінде жасалған тәжірибелер барысында радиобайланыс тарау қашықтығы 
алдымен 640 метрге жуық аралыққа, көп ұзамай 5 шақырым аралығына дейін жеткен. 
Айтпақшы 1945 жылдан бастап, 7 – мамыр Радио күні ретінде аталып өте бастады. Алайда 
ол кездері радиотолқындар тек қызықты зертханалық тәжірибелер үшін пайдаланылып келді. 
Радионы коммерциялау бірнеше ондаған жылдарға созылды және көптеген ғалымдардың біраз 
күш-жігер жұмсауын талап етті. Радиостанциялар солтүстік жарты шарда 1920 жылдардың 
басында пайда бола бастады.

1930 жылдардан бастау алған үш онжылдық радионың алтын жылдары ретінде жиі еске 
алынады, ол кезде радио әрбір үйдің төрінен орын алған, әркімге жақсы таныс және сүйікті 
қондырғы, негізгі ақпарат көзі болды. Сол жылдар ішінде радио арқылы, қазіргі уақытта 
телеэфирде көріп жүрген драма, деректі фильмдер және концерттер секілді ойын-сауық 
контентінің көптеген түрлері ұсынылды. Екінші Дүниежүзілік соғысы жүріп жатқан (1939–1945) 
жылдар радионың маңызы мен ықпалын айтарлықтай күшейтті.

Журналистика саласы бойынша дәріс алушыларға көбіне 1938 жылдың 30-қазанындағы 
Хэллоуин қарсаңында Нью-Йорктен бүкіл Америкаға таратыла бастаған атышулы «Әлемдер 
соғысы» радиоқойылымын тыңдауға кеңес беріледі. Бұл жазбаны Интернеттен оп-оңай жүктеп 
алуға болады. Сарапшылар бұл қойылымды сол кезде жасы нәбәрі 23-те ғана болғанымен, 

жағымды дауыс ырғағымен тыңдарманды тәнті еткен сахна және радио актері ретіндегі беделі 
сол кездің өзінде шарықтап тұрған жас актер Орсон Уэллстің шеберлігінен пайда болған 
таңғажайып радиоойын деп атады. Небәрі 1 сағатқа ғана созылған «Әлемдер соғысы» радио-
шоуы, тарих бетінде радионың күші мен ықпалы толық мағынада сезілген сәт ретінде жазылып 
қалды. Шоу Герберт Уэллстің осы аттас романы негізінде қойылған еді.

Алдымен диктор эфирде «Әлемдер соғысы» қойылымы болатыны туралы хабарлама 
жасайтын, ал одан кейін радиоэфир әдеттегідей жалғаса беретін: ауа райы болжамы оқылатын, 
ол концертке ұласатын. Бұл кезде тыңдармандар радиоқойылым туралы ұмытып та үлгеретін, 
ал радионы енді ғана қосқандар ол туралы мүлде білмейтін еді. Алайда концерт қайта-қайта 
үзіліп, арасында түрлі хабарламалар беріле бастайды: алдымен Марстағы таңғаларлық от 
жарқылы туралы, сосын Америкадағы бір фермаға құлап түскен метеорит пен одан бір топ 
гумоноидтың шыға келгені туралы, адамдардың жаппай қырылып жатқаны және әскердің 
шұғыл жасақталуға кіріскені туралы хабарланатын. Ақыр аяғында «оқиға орнынан» репор-
тажында жарылыс дыбысы естілетін де, бәрі тым-тырыс бола қалатын...

Радио тыңдармандары спектакльді шынайы жаңалықтар репортажы ретінде қабылдайды, 
АҚШ-тың солтүстік шығысының миллионнан астам тұрғынына қарсы Марстан ұшып келгендер 
тарапынан шабуыл жасалғанына сеніп, үрейі қашады. Жаппай дүрбелең басталады. Тұрғындар 
қолдарына қару алып, өз үйлерінің жертөлелерінде тығылып, тасадан оқ атуға дайындала 
бастайды немесе батысқа көшіп кету үшін жанталаса заттарын жинайды. Көпшілігі елдің қарулы 
күштері, келімсектердің көзін құртсын, не болмаса, адамдардың оларға өздері қарсы тұруы 
үшін қару-жарақ таратып берсін деген талап қоя бастайды; полиция участкелеріне жергілікті 
тұрғындардың мұздай қаруланған жасақтары келіп, елді марстықтардың шабуылынан қорғау 
үшін өз көмектерін ұсынған жағдайлар да болған.

Қазіргі кезде белгілі романға негізделген, баршаға таныс көріністің осындай әбігерге алып 
келуі мүмкін еместей көрінеді. Алайда бұл қойылымның Еуропадағы Екінші дүниежүзілік 
соғыстың басталуына бір жылдай уақыт қалғанда орын алғанына қарамастан, оның бұлай 
қабылдануын аудиторияның алдағы соғысқа қатысты алаңдау сезімінің өршіп тұрғанымен 
түсіндіруге болады. Оның үстіне тыңдарманның көпшілігі эфирге хабардың ең басынан 
қосылмады. Сондықтан, қойылымның классикалық шығармаға негізделгені туралы айтылған 
бөлігін естімей қалған. Қалай болғанда да, бұл қойылымның тигізген салдары көп нәрсені 
аңғартты, сөйтіп, алғаш рет ғалымдардың радионы коммуникацияның бірегей құбылысы 
ретінде зерттеуіне негіз болды.

Ақырында биліктің халықты ешқандай гумоноидтар шабуылы болмағанына сендіру 
үшін алты апта уақыт керек болды. Нәтижесінде радио тыңдармандарының қорқынышы 
радиокомпанияға деген ашуға ұласты. Көптеген адамдар өздеріне келген моральдық зиян 
үшін өтемақы талап етіп, сотқа жүгінді. Сот ешкімнің талабын қанағаттандырған жоқ, алайда 
Орсон Уэллстің өзі Марстық қонақтардан қашамын деп, су жаңа аяқкиімін жыртып алған бір 
адамның материалды шығынының өтелуіне қол жеткізді. Қай жағынан алсақ та бұқаралық 
коммуникацияның бұл түрі – өте қарапайым. Радио тек бір ғана сезімдік қабылдауды, адамның 
сыртқы құбылыстарды қабылдау қабілетінің ішіндегі ең өткінші түрі – есту қабілетін қозғайды. 
Бұқаралық коммуникацияның басқа кез келген түрімен салыстырғанда, радио адамның қиялын 
қоздыруға әлдеқайда күшті әсер етеді. Ал бұл – бүгінгі, телевизияның аса зор танымалдыққа 
ие болып отырған кезінде де радионың жойылып кетпеу себептерінің бірі. Бір кездері көптеген 
адамдар, «радио – қас қағым сәтте жарқ ете түскен құбылыс, ол көп ұзамай өледі», – деген еді, 
алайда олардың бұл көрегендігі әлі жүзеге асқан жоқ. Австралиялық ғалым Маура Эдмонд 
айтқандай, «телевизия радионың өзін танып-білуіне көмектесті, оны айтарлықтай өзгеріске 
ұшыраған жергілікті ойын-сауық әлеміне бейімделуге мәжбүр ете отырып, радионың өзіне ғана 
тән ерекшеліктерін айшықтай түсуіне ықпал етті», – деп санайды.

Енді радио жаңа сынақтармен – қарым-қатынастың жаңа, әсіресе Интернеттегі түрлерімен 
бетпе-бет келді. Ол телевизия пайда болған кездегі секілді, бұл жолы да қайта құру кезеңін 
басынан өткеруде. Алайда қазір тұтынушылар радио қызметіне «талап бойынша», қажеттілікке 
қарай жүгінетін болса да, сол қағида бойынша жұмыс істейтін подкасттар және мобильді 
радио қосымшалары бұрынғыша өзектілігін жоғалтқан жоқ. Радиобайланыстың адамдар үшін 
тартымдылығы – оның сенімен жеке әңгіме-дүкен құрып, сырласып отырғандай әсер беретіні.

Радио пайда болғанға дейін жұртшылықтың ақпаратқа қол жеткізу мүмкіндігі негізінен 
сауаттылық деңгейімен шектеліп келді. Бұл – адамдардың сауаты бар аз бөлігі, сауатсыз 
тобырға жеткізілетін ақпарат ағымын өз бақылауында ұстап тұрды дегенді білдірді. Ағылшын 
философы Фрэнсис Бэкон айтқандай, білім – қуатты күш, ал сауаттылық – әрқашанда әлеуметтік 
бақылаудың басты тәсілі болып келді. Сондықтан XX ғасырда, ұлы әлеуметтік күйзелістер 
кезеңінде, ақпарат көздерінің сол заманның ығайы мен сығайының қолынан алынып, басқа 
топтардың, оның ішінде қарапайым халық өкілдерінің қолына берілуі таңғаларлық емес. Бұрын 
басты рөлді монархия, ақсүйектер мен дінбасылар атқарған жерде, енді биліктің жаңа топтары 
пайда болды. Енді олар – эфир толқындарына қол жеткізе алғандар, БАҚ қожайындары 
немесе жұртшылықпен байланыс жөніндегі мамандар секілді – яғни, жаңа бұқаралық ақпарат 
құралдарын адамдармен тікелей қарым-қатынас жасау үшін пайдалана алғандар болды.

Радионың пайда болуы – билік топтарының жұмыс үрдісіне өзгеріс енгізуді білдірді және 
оның бұқаралық маңызға ие болуы күтпеген жерден алғашқы радио-хабартаратқыштары 
қосылғаннан кейін басталды. Бұл – ақпарттың міндетті түрде саясаттандырылғанын біл-
дірмейді, алайда, адамдардың бұрын соңды болмаған ауқымды тобын, оның ішінде әріп 
танымайтындарын да қамту және жұмылдыру мүмкіндігін жүзеге асырды. Сонымен медианың 
жаңа түрлеріне қайта оралатын болсақ: радио саласында соңғы жылдары орын алған ең 
жарқын оқиғалардың бірі ретінде 2014 жылдың қазан айында тұсауы кесілген Serial атты 
подкастты атауға болады. Ол аса ерекше құбылысқа айналды. Іс жүзінде – бұл қарапайым 
публицистикалық әңгімелеу, бұл формат радиода әлдеқашаннан танымал болған. Serial – аса 
танымал американдық This American Life радиошоуының қосымша өнімі. Serial-дың авторы 
да, продюсері де журналист Ira Glass. «Serial» — шынайы оқиғаларды тергеп-тексерумен 
айналысатын подкаст. Оның бірінші маусымы толығымен 1999 жылғы орын алған корей 
ұлтының өкілі, бірақ Америкада туып-өскен жас қыздың өліміне арналды. Екінші маусым – 
дезертир ретінде айыпталған, алайда бес жыл бойы талибтер тұтқынында болған американдық 
солдат туралы болды. «Serial» өз бойында деректі журналистика мен шытырман оқиғалы 
сапалы сериал қасиеттерін жинақтаған. Оқиға желісі құрғақ тергеу тілімен емес, мейлінше 
көркем, әдеби тілмен әңгімеленеді, алайда шындықтан ауытқып кетпейді.

Serial-дың бірінші эпизоды хитқа айналды: көптеген адамдар дәл осы подкост арқасында 
бүкіл әлемде жұртшылықтың онлайн-радио форматқа деген қызығушылығы қайта оралды 
деген ортақ пікірді ұстанады. Бұл – радионың өзі басқалардан артық жасай алатын істермен 
айналыса отырып, дәлірек айтқанда – тартымды журналистік аудиоконтентті ұсыну арқылы 
жаңа медианың кейбір бөліктерін отарлап алғанының куәсі. Айра Гласстың айтуынша, олардың 
мақсаты, тыңдармандарға, HBO немесе Netflix сериалдарының көрермендері алатындай әсер 
беру. Тек телетоптамалар аудиториясы кейіпкерлер өмірін бақылау жолына бір түсіп алған 
соң, өздерін оларға тәуелді сезінеді, аптадан-аптаға, сериядан-серияға қарай тәуелділік арта 
береді. Ал одан радионың айырмашылығы – мұндағы подкасттан кез келген уақытта, басқа 
шаруалармен айналыса жүріп, немесе жол жүріп келе жатып ләззат алуға болады, яғни ол 
үшін экран алдында телміріп отырудың қажеті жоқ. «Сериалдың» үшінші кезеңі қазір әзірлену 
үстінде, оны эфирге шығару 2018 жылдың күзіне жоспарланған.

Радионың тарихына қайта оралайық. Бұқаралық коммуникацияның қарапайым және арзан 
нұсқасының пайда болуы сан түрлі салдарға әкелді. Мысалы, тоталитарлық және өктемшіл 
мемлекеттерде радио қашан да мемлекет бақылауына алынған, зор насихаттық күші бар 
ұйым. Бұқаралық ауқымдағы насихат ХХ ғасырға тән құбылыс ретінде басталды. Радионың өзі 
этикалық тұрғыда бейтарап болғанына қарамастан, оны билік топтарының қандай мақсатқа 
пайдаланатыны оған түрлі моральдық сипат берді. Әскери төңкерілістер немесе революциялар 
кезінде көшбасшылар ең алдымен өз бақылауларына радиостансаларды жаулап алады. Бұл – 
әскери басшылардың радио жұлдыздары болғысы келгендіктен емес, олардың өз жолдаулары, 
адамдардың мейлінше көп бөлігінің құлағына жетуін қалайтындықтан жасалған әрекет. 
Көптеген елдерде бұл мақсатты жүзеге асырудың жалғыз тәсілі – радио.

Радионың тағы бір басты ерекшелігі – оның тыңдарманмен арада сырластық қарым-
қатынас орнағандай әсер қалдыратыны. Өйткені сұхбатты радиодан тыңдағанның дәл сол 
сұхбатты теледидардан көргеннен көп айырмашылығы бар. Бұл тек сезімдік қабылдауға ғана 

байланысты емес, алайда дискурсқа қатысып отырған екі не одан да көп адамға өзіңнің де 
жақындығыңды сезінумен байланысты болуы мүмкін. Мысалы, сіз теледидар көріп отырғанда, 
қандай да бір деңгейде ондағы ортаның жасандылығын жақсы ұғынасыз және оны сіздің 
миыңыз автоматты түрде жазып алып отырады. Ал радио-сұхбат тыңдаған кезде сіз өзіңізді 
әңгімеге қатысып отырған үшінші адам секілді сезінесіз. Бұл иллюзия сіздің радионы өзіңізбен 
бірге жұмыс орыныңызға, саяжайға немесе спорт шараларына алып бару мүмкіндігіңіз 
арқасында күшейе түседі. Бұрын да ол портативті құрал еді, ал қазір тек смартфонның өзі 
жеткілікті. 1930 жылдардағы Ұлы дағдарыс кезі мен АҚШ-тың Екінші дүниежүзілік соғысқа 
қатысуы кезінде президент Франклин Рузвельт радионы «алауошақ алдындағы әңгіме-дүкен» 
бағдарламасын тарату үшін пайдаланды. Оның тыңдармандары бағдарлама барысында 
президент, өзі басқаратын ел осындай ауыр да күрделі кезеңді басынан өткізіп жатқанда, 
олардың әрқайсымен 15 минуттан 45 минутқа дейін тікелей сөйлесті деп санайтын. Бұл 
сұхбаттар насихат мәселесіндегі ең маңызды фактор болды.

 Президент радио арқылы осындай 30 хабарға қатысып, аса өзекті саяси және экономикалық 
мәселелер бойынша ой-пікірімен бөлісті. «Әңгіме-дүкен» АҚШ-тың ең жоғарғы лауазымды 
тұлғасының қарапайым азаматтармен тұңғыш және тікелей сұхбаттасуының үлгісі болды 
және Рузвельтке сайлаушылар арасында өте жоғары, Авраам Линкольннің танымалдығымен 
бір деңгейге қоюға болатын биік танымалдық қамтамасыз етті. Радио көмегімен Рузвельт 
түрлі өсек-аяңдарды жоққа шығарып, елді алдағы уақытта күтіп тұрған өзгерістерге түсінікті 
тілмен егжей-тегжейлі түсініктемелер беріп отырды. Радиохабар форматы Рузвельт үшін өте 
қолайлы болды, өйткені аудиторияға президенттің екі аяғынан сал болып қалған мүгедек екені 
көрінбейтін.

Радио арқылы келіп түскен ақпаратты адамның ақыл-ойы телевизия немесе газеттер 
арқылы ұсынылған ақпаратпен салыстырғанда мүлде басқаша қабылдайды. Біз радио тыңдап 
отырған кезде, күнделікті өмірде және басқа БАҚ арқылы ақпарат алғандағыдай визуалды 
сигналдар жұмыс істемейді. Мысалы, телевизиялық эфир кейіпкерлерінен байқауға болатын 
қандай да бір агрессиялық немесе қылымсыған дене тілін, радиода оңай танып-білу мүмкін 
емес. Осындай көзбен көру арқылы пікір қалыптастыру қабылетінің жоқтығы жағымды 
әсер қалдырып отыруы мүмкін, өйткені олар кейіпкерді оның сыртқы түрінің ерекшеліктері 
бойынша бағалауға жол бермейді және керісінше, тыңдармандар ол адамның көзін көріп 
отырмағандықтан, адамның рас, не өтірік айтып отырғанын анықтау қабылетін де толық 
пайдалана алмайды.

Бір қызығы, бұрынғы кездері спорт ойындарынан хабар тарату кезінде эфирге табиғилық 
беру үшін ол түрлі ұқсас дыбыстармен сүйемелденіп отыратын. Мұның белгілі мысалы ретінде 
1930 жылдары крикет матчтарының алыс қашықтықтарға «трансляциясын» атауға болады. 
Технология ол кезде крикет алаңында отырып түсінік берушілердің шынайы дауыстарын 
таратуға мүмкіндік бермеді. Матчтың сипаттамасы арнайы код бойынша телеграфпен 
жіберілетін. Алайда тыңдармандар ойынды дәл осы уақытта болып жатқандай қабылдауы үшін 
студиядағы комментатор матчтың телеграф арқылы келген сипаттамасын пайдалана отырып, 
алаңдағы комментаторлар дауысын жасанды түрде салу мүмкіндігіне қол жеткізді. Техник 
немесе комментатордың өзі, қарандашпен ағашты ұрғылау арқылы крикет добы соққысының 
дыбысын салып отырды. Бұл ойынның жанкүйерлері өз радиоқабылдағыштарының 
жанынан бір елі кете алмай, әр допты көз алдарына елестетіп отырды. Сондықтан осындай 
трансляцияларды неліктен өте танымал болғанын және мұндай жасанды иллюзияның тек 
радиода ғана жұмыс істей алатынын түсіну қиын емес.

Радионың нағыз жұлдызды кезеңі деп оның жастар мәдениетін дамуындағы негізгі күш 
рөлін атқарған 1950 жылдарды санайды. Ал рок-н-ролл музыкасы бұқаралық көңіл көтеру 
түріне айналды. ХХ ғасыр екінші жартысының ең ықпалды жыршы-ақыны саналатын Боб 
Дилан, өзінің жастық шағын 1950 жылдары ұлы рок-н-рол қалыптастырғанын жиі айтады. 
Қазіргі уақытта да көптеген адамдар бұрынғыша радиоға үйренген, дегенмен енді олар заман 
талабына сай әуестіктерін өздері жинақтаған аудио және бейне материалдар тізімі, подкаст 
немесе мобилді қосымша көмегімен толықтырып отырады. Радионың әрқашан талғамдардың 
өзгерулері мен талаптарынан қалып қоймас үшін жаңа жағдайға бейімделіп отыруына тура 
келді.

Дегенмен радио пайдаланудың кейбір дәстүрлі түрлері өзінің танымалдығын әлі де сақтап 
келеді. Мысалы, көптеген адамдар футбол матчының түсініктемесін телевизия арқылы 
көргеннен гөрі радиодан тыңдағанға басымдық береді. Ал музыкаға келер болсақ, қазіргі 
уақытта жастарға арналған танымал музыканы ТВ эфиріндегі немесе YouTube-тегі жарқ-
жұрқ еткен бейнероликсіз елестету мүмкін емес. Іс жүзінде қазір көзбен көру императиві 
көп жағдайда музыканың өзімен салыстырғанда әлдеқайда маңызды болды. Алайда 
музыка осындай визуалды бейне арқасында танымалдыққа ие болғаннан кейін, ол бәрібір 
радиостанстанцияларда таратылатын болады.

Өзі құрылған уақыттан бастап радио бірнеше түбегейлі өзгерістерді басынан өткерді. Оның 
бірі цифрлы технологиялардың келуімен байланысты. Цифрлы ақпарат жеткізудің жаңа дәуірі 
2009 жылы басталды.

Іс жүзінде цифрлы хабар тарату контентті тоқтатып қою, қайта орау және сақтау 
функцияларын пайдалануға мүмкіндік береді. Тыңдармандар өздерінің дербес аудио және 
бейнежазбалар тізімдерін, өз станциясын құра алады. Цифрлы радио эфирі өзінің хабар тарату 
ауқымында қажетті цифрлы қабылдағышы бар адамдардың барлығы үшін қолжетімді. Дәл 
сондай-ақ радио Интернет арқылы хабар таратуға қолжетімділікті айтарлықтай ұлғайтты. Бұл 
жағдайда хабар жеткізіп берудің Интернет үшін арнайы әзірленген басқа жүйесі қолданылады. 
Желіге шығатын құралдар көмегімен веб-радиоға оңай қол жеткізу мүмкіндігі бар. Сондықтан 
радионы бүкіл әлемнен естуге болады.

Сонымен қатар қазіргі уақытта әркім өз радиосын құра алады. Ол үшін енді арнайы студия 
мен күрделі аппаратура қажет емес. Өз бағдарламаларыңды, өз музыкаңды не жаңа өлең мәтінін 
жазып, интернетке жүктеп қойсаң жеткілікті. Тіпті ол үшін ақша табуға болады. Өйткені кейбір 
порталдарда авторлық композицияларды басқа пайдаланушылар өз радиостанцияларында 
көшіріп таратқан жағдайда, авторға қаржылай табыс түседі. Жеке пайдаланушыларға арналған 
сервистерді көптеген порталдар, компанияларға және тіпті ірі корпорацияларға арналған 
сервистермен толықтырып отырады. Сондықтан, корпоративтік радио да өз жаңалықтарын, 
қызметкерлерінің сұхбаттарын және ойын-сауық бағдарламаларын тарату арқылы табысты 
даму үстінде.

Радио ортаның айтарлықтай қарапайымдылығы, оның жаңа технологияларға тиімді 
бейімделуіне ықпал етті. Ал жаңа технологиялардың қазіргі заманда өте жылдам дамуының 
арқасында біз жақын уақытта ақпаратты қандай да бір мультимедиялық жүйеден алатын 
боламыз. Дәл қазіргі уақытта радио жоғары танымалдыққа ие және кең тараған. Радионың 
адамдар сезіміне, олар басқа істермен шұғылданып жүрген кезде де, есту қабылеті арқылы 
әсер ететін қасиеті – мұндай тұрақтылықты одан әрі жалғастыра беретіні сөзсіз. Радио көптеген 
адамдар өмірінің маңызды бөлігі. Бұл бұқаралық ойын-сауық, жаңалықтар мен ақпараттар 
тарату ісінің атасы, сондықтан ол құрған қоғамдастықты цифрлы аудио контенттің басқа 
түрлері әзір толық ауыстыра алмайды.


